
KUNTEST | Mk 10 jibda bil-moviment ta’ Ġesù lejn l-«art tal-Lhudija u ’l hemm mill-Ġordan» (v.1) biex jissokta l-missjoni tiegħu li jxandar il-Bxara t-Tajba. Din kienet l-attitudni tiegħu: «u hu, kif kienet id-drawwa tiegħu, raġa’ qabad jgħallimhom» (v.1). Hija l-fedeltà ta’ Ġesù għall-missjoni tiegħu bħala tweġiba għall-“fedeltà” tan-nies li «mill-ġdid inġabret madwaru» (v.1). It-tagħlim ta’ Ġesù ser jiswielu l-ħajja tiegħu – mid-diskussjoni dwar id-divorzju li għandna f’din is-silta tkompli tikber il-kontroversja mal-kbarat tal-Poplu dwar l-awtorità (cfr Mk 11:27-33), it-taxxa lil Ċesari (12:13-17), il-qawmien mill-imwiet u l-kmandament il-kbir (12:18-34). Infatti Ġesù jinsab fil-vjaġġ definittiv tiegħu lejn Ġerusalemm, il-post fejn kellu jbati, imut u jirxoxta kif diġà kien ħabbar lid-dixxipli tiegħu għal darbtejn (cfr Mk 8:31; 9:30). Għal Ġesù, dawn il-kontroversji mhumiex eżerċizzji ta’ disputa akkademika imma xandir tal-verità li teħles lill-bniedem mid-dlam tal-injuranza u tad-dnub.
Resqu xi Fariżej lejh, u biex iġarrbuh staqsewh jekk raġel jistax jitlaq lil martu.
Il-«Fariżej» kienu preżenża qawwija fost il-Poplu Lhudi u kont issibhom imxerrdin ma’ kullimkien. Id-dnub tagħhom fil-konfront ta’ Ġesù huwa l-għeluq biex jisimgħuh u jilqgħuh bħala l-Iben ta’ Alla. Dan l-atteġġjament jidher fl-intenzjoni tagħhom li «jġarrbuh» (gr. «πειράζω»; tr. peirázō). L-għemil tagħhom huwa fil-verità djaboliku (cfr Mt 4:1-3 fejn Satana nnifsu hu msejjaħ «ὁ πειράζων»; cfr Mk 8:11; 12:13-15). Huwa mod kif wieħed jersaq lejn Ġesù diġà b’ġudizzju ċar fuqu. Il-mistoqsija li jagħmlu lil Ġesù titratta dwar tip partikulari ta’ divorzju: ir-ripudju li r-raġel miżżewweġ seta’ jagħmel fil-konfront ta’ martu. L-intenzjoni tagħhom jidher li kienet li jdaħħlu lil Ġesù f’nofs il-kontroversja li kien hemm dwar l-interpretazzjoni tar-raġuni li minħabba fiha r-raġel seta’ jitlaq lil martu. Ir-ripudju huwa msemmi f’Dt 24:1-4, fejn ir-raġel jista’ jikteb il-kitba tad-divorzju lil martu jekk «ma tkunx togħġbu għax ikun sab fiha xi ħaġa mhix xierqa (‘erwat davar)». L-iskola Rabbinika ta’ Hillel kienet tgħid li r-raġel seta’ jagħmel dan għal kwalsiasi raġuni, filwaqt li dik ta’ Shammai kienet tammetti biss dan f’każ ta’ adulterju min-naħa tal-mara. Xi kummentaturi jgħidu wkoll li peress li Ġesù kien jinsab fit-territorju ta’ Erodi Antipa, il-mistoqsija setgħet kienet maħsuba biex tqiegħed lil Ġesù f’nasba bejn il-gvernatur li kien ħa bħala mara tiegħu lil Erodja, il-mara ta’ ħuh Filippu, u Ġwanni l-Battista li kien ġie maqtul minħabba l-kritika tiegħu lil Erodi (cfr Mk 6:14-26). Huma x’inhuma l-kuntesti, Ġesù ma jinteressahx li jidħol fid-dibattiti akkademiċi jew politiċi fejn il-Liġi tista’ tiġi strumentalizzata għal akkwist ta’ poter. Il-“partit” ta’ Ġesù huwa l-ħsieb tal-Ħallieq għall-bnedmin. Hu juri li l-prinċipju ta’ dixxerniment li għandu jintuża’ fil-qari tal-Kotba Mqaddsa huwa li wieħed jara liema hi l-intenzjoni ta’ Alla li huwa l-Leġislatur u jagħżel din minn dawk il-liġijiet li mhumiex għajr preċetti tal-bnedmin (cfr Mk 7:7-8). 
Weġibhom u qal: «X’ordnalkom Mosè?» Qalulu: «Mosè ta l-permess li wieħed jagħmel il-kitba tad-divorzju u jibgħatha». 
Ġesù jwieġeb għal mistoqsija b’mistoqsija li tikxef il-ħsieb, l-interess tal-interlokuturi tiegħu. Dan għaliex fil-verità Mosè ma kien ordna xejn fuq dan is-suġġett – l-aktar l-aktar, jekk Mosè kien meqjus l-awtur tal-kotba tal-Pentatewku, dak li “ordna” kien fil-fatt dak li hemm f’Ġen 1-2 [it-testi li aktar tard ser jirreferi għalihom Ġesù]. Infatti l-Fariżej iwieġbu li «Mosè ta permess» u mhux «ordna». Is-silta tad-Dt tassumi l-eżistenza tad-divorzju u titkellem minn każ partikulari bl-għan li jħares lill-mara billi tobbliga lir-raġel jagħmlilha l-kitba tad-divorzju biex b’hekk tkun tista’ tiżżewweġ mill-ġdid. L-intenzjoni tal-leġislatur kienet pjuttost dik li jumanizza l-prattika eżistenti tad-divorzju billi jagħti protezzjoni legali lill-mara. Iżda dan donnu ma jinteressax lil Fariżej li jillimitaw it-tweġiba tagħhom għal privileġġ tar-raġel li «jagħmel il-kitba tad-divorzju u jibgħatha».   
Imbagħad weġibhom Ġesù: «Minħabba l-ebusija ta’ qalbkom kitbilkom dan l-ordni.
Mill-kontroversja akkademika u ġuridika, Ġesù jqiegħed id-diskors fuq il-livell tal-«qalb», il-post tal-intelliġenza u tal-għażliet. Il-problema hija l-qalb iebsa (gr. «σκληροκαρδία»; tr. sklērokardía), l-għeluq komplet tal-bniedem lejn is-sejħa u l-għemil ta’ Alla (cfr S 95:8). F’Mk insibu li din il-problema mhijiex biss tal-Fariżej imma anke tad-dixxipli ta’ Ġesù: huma jsibuha bi tqila jifhmu l-għemejjel tar-Rabbi tagħhom għax qalbhom kienet għamja, magħluqa, mudlama (gr. «πωρόω»; tr. pōróō = to cover with a thick skin, to harden by covering with a callus; to grow hard, callous, become dull, lose the power of understanding cfr. Mk 6:52; 8:17). L-istess terminu sklērokardía nsibuh ukoll fl-aħħar sentenza ta’ Mk, riferit għad-dixxipli quddiem l-akbar għemil, dak tal-qawmien mill-imwiet ta’ Ġesù (cfr Mk 16:14). Il-qalb iebsa daqs il-ġebel mhi kapaċi tilqa’ xejn. Hija qalb marida – din hija l-kawża ta’ kull falliment f’relazzjoni ta’ mħabba bejn il-bnedmin, u b’mod partikulari fl-imħabba ta’ bejn ir-raġel u l-mara. 
Iżda mill-bidu tal-ħolqien Alla għamilhom raġel u mara. Għalhekk mela r-raġel iħalli lil missieru u ’l ommu u jingħaqad ma’ martu, u t-tnejn isiru ġisem wieħed. Għalhekk mhumiex iżjed tnejn imma ġisem wieħed.
Ġesù jieħu d-diskors lejn il-«bidu tal-ħolqien» (cfr Ġen 1:1), lejn it-testi tal-Ġen li huma ħafna eqdem mid-Dt (ir-redazzjoni finali ta’ dan il-ktieb saret fis-7 seklu q.K., filwaqt li t-test ta’ Ġen 1 huwa tas-6 seklu q.K., u dak ta’ Ġen 2 huwa tal-10 seklu q.K.). Mill-kodiċi tal-liġi hu meħtieġ li wieħed imur lejn il-qalb tal-Ħallieq, fejn hemm il-bniedem maħluq xbieha ta’ Alla «raġel u mara» (Ġen 1:26-27), kapaċi għall-imħabba u mogħni b’rieda ħielsa, li jista’ jidħol f’relazzjoni ma’ bniedem ieħor daqsu fid-dinjità u kumplimentari għalih u jiffurmaw it-tnejn «ġisem wieħed» (Ġen 2:24). Il-waqgħa tal-bniedem fid-dnub wasslet biex il-qalb tibbies lejn il-Ħallieq għax il-bniedem irrifjuta li jkun maħbub, li jkun iben u dan kellu bħala effett id-“divorzju” fil-bniedem: minn Alla (jistaħbew), minnu nnifsu (iħossu għeri), u minn xulxin (jakkuża lill-mara) (cfr Ġen 3). 
Mela dak li għaqqad Alla ma għandux jifirdu l-bniedem.»
Il-ħarsa lejn il-«bidu» mhijiex ritorn nostalġiku għal imgħoddi li m’għadux aktar minħabba l-waqgħa tal-bniedem fid-dnub. Ġesù jinsab fis-siegħa tal-ħolqien ġdid, huwa l-Awtur tiegħu, u allura permezz tiegħu huwa possibbli għall-bniedem li jgħix is-sbuħija tal-imħabba vera, ħielsa mit-tradiment u l-possessjoni (cfr Koħ 4:9-12; Is 43:19). Il-garanti u l-pedament tal-għaqda bejn il-mara u r-raġel mhijiex il-ħila umana imma l-intervent ta’ Alla li jgħaqqad (vb. «συζεύγνυμι»; tr. syzeúgnymi; lat. coniungo): hu jorbot flimkien lir-raġel u lill-mara f’madmad wieħed. Dan il-madmad «ħelu» tal-imħabba jinġarr kemm-il darba huwa dak ta’ Ġesù li ġarr fuqu t-toqol tas-salib biex jegħleb id-dnub li jxekkel l-imħabba u l-libertà (cfr Mt 11:30). “L-indissolubbiltà taż-żwieġ qabelxejn m’għandhiex tiftiehem bħala ‘madmad’ impost fuq il-bnedmin, imma bħala ‘don’ li Alla jagħmel lil żewġ persuni magħquda fiż-żwieġ. B’dan il-mod, Ġesù juri kif l-azzjoni divina li biha Alla jċekken u jsir bniedem dejjem issieħeb il-mixja umana, tfejjaq u tbiddel il-qalb iebsa bil-grazzja tagħha, torjentaha lejn il-bidu tagħha, permezz tat-triq tas-salib. [...] Il-familja u ż-żwieġ ġew mifdija minn Kristu (cfr Efes 5:21-32) irrestawrati skont ix-xbieha tat-Trinità Qaddisa, misteru li minnu tnixxi kull imħabba vera” (Amoris laetitia 62-63). 
Xħin daħlu d-dar id-dixxipli reġgħu staqsewh fuq dan, u hu qalilhom: «Min jitlaq lil martu u jiżżewweġ oħra jkun ħati ta’ adulterju kontra l-ewwel waħda; u jekk mara titlaq lil żewġha u tiżżewweġ ieħor tkun ħatja ta’ adulterju.»
Mk li jikteb għall-komunità ta’ Nsara b’membri ġejjin mid-dinja pagana Rumana – fejn l-iniżjattiva tad-divorzju setgħet teħodha anke l-mara – jirreferi wkoll għall-possibilità li l-«mara titlaq lil żewġha». Imqiegħed fuq il-livell tal-ħsieb tal-Ħallieq, iż-żwieġ mhuwiex meqjus bħala sempliċi kuntratt li ġaladarba wieħed jinħall legalment minnu jkun ħieles minn kull rabta mal-persuna li magħha kien miżżewweġ (saħansitra għal Lhud ir-raġel miżżewweġ ma kellux l-obbligu tal-fedeltà lejn il-mara li magħha hu miżżewweġ filwaqt li hi kellha lejn ir-raġel tagħha). Għax hu relazzjoni ta’ qlub imsejsa fuq l-imħabba dejjiema ta’ Alla, ir-rabta taż-żwieġ tibqa’ hemm u l-bniedem ma jistax sempliċiment iħassarha mill-ħajja u mir-responsabilità tiegħu (cfr Amoris laetitia 300). “F’dan is-sens il-kelma fuq it-tieni rabta bħala «adulterju» tista’ tinstema’ bħala tifkira tal-fatt li l-ħajja konjugali l-ġdida mhijiex negazzjoni ta’ dik ta’ qabel. Il-koppja li tifforma mill-ġdid iġġorr fuq spallejha – trid jew ma tridx – l-istorja passata taż-żewġ konjuġi. Altru milli tiġġudika jew tikkundanna, din il-kelma ta’ Ġesù tista’ tinqara bħala rivelazzjoni tal-verità dwar l-eżistenza ta’ kull wieħed, bil-ferħ u d-diffikultajiet tagħha, bis-suċċessi u l-fallimenti tagħha. Hi tippermetti li tgħix fis-sliem il-ferħ u d-diffikultajiet taż-żwieġ, il-prova tad-divorzju u t-tieni żwieġ [...] Fi kliem ieħor, il-liġi tibqa’: id-divorzju huwa tassew f’kuntradizzjoni mar-rieda oriġinarja ta’ Alla u jikxef il-qalb tal-bniedem għal dak li hi. Li tiżżewweġ mill-ġdid mhux «dritt», imma sinjal evanġeliku: fil-fallimenti tagħna Alla jiftaħ mill-ġdid il-possibilità ta’ ġejjieni” (Élian Cuvillier, Evangelo secondo Marco, ed. Qiqajon 2011, 292-293). 
Ġabulu quddiemu xi tfal ċkejknin biex iberikhom, iżda d-dixxipli tiegħu qabdu jgħajtu magħhom.
Filwaqt li t-tfal kienu meqjusa mil-Lhud bħala barka ta’ Alla (cfr S 128:3-4), ma kinux mogħtija wisq importanza għax meqjusa għadhom mhux kapaċi jitgħallmu l-Liġi ta’ Alla (it-tfal Lhud isiru membri adulti tal-Poplu fl-età ta’ 12 jew 13-il sena bir-rit tal-bar mitzvah). Iżda Ġesù kien diġà qal lid-dixxipli tiegħu li l-kobor fis-Saltna tal-Missier ma kinitx dik ta’ min jikkmanda imma ta’ min kapaċi jilqa’ lil Missier billi jilqa’ «wieħed minn dawn iċ-ċkejknin» minħabba ismu (cfr Mk 9:37). Id-dixxipli jitħabtu biex jidħlu f’din il-loġika rivoluzzjonarja tal-Imgħallem tagħhom li juri l-wiċċ ta’ Missier li jinqeda b’min hu kkunsidrat dgħajjef biex juri l-qawwa u l-għerf tiegħu (cfr 1Kor 1:26-29).
Ġesù, meta ra hekk, inkorla u qalilhom: «Ħalluhom it-tfal żgħar jiġu għandi; iżżommuhomx, għax ta’ min hu bħalhom hija s-Saltna ta’ Alla. Tassew ngħidilkom, li min is-Saltna ta’ Alla ma jilqagħhiex bħal tifel ċkejken ma jidħolx fiha.» Imbagħad ħaddanhom miegħu u qiegħed idejh fuqhom u berikom.
Il-kura għall-qalb iebsa tinsab fl-għarfien tal-imħabba ta’ Alla: it-tfal huma l-mudell taċ-ċkunija u tad-dipendenza tal-bniedem fil-konfront ta’ Alla. Huma l-għalliema tas-sens ta’ stgħaġib, ta’ gratitudni u ta’ ferħ quddiem il-kura u l-imħabba li jirċievu. Meta d-dixxiplu jseħħlu joħroġ mill-loġika tad-dritt u tal-pussess u jgħaddi għal dik tal-gratwità u tal-għotja, allura jidħol fit-triq tal-fejqan li tibdel il-qalb tal-ġebel f’qalb tal-laħam (cfr Eżek 36:26). Meta jagħraf jilqa’ s-Saltna ta’ Alla bħala rigal u barka, allura jkun kapaċi jagħmel minn ħajtu rigal u barka għall-oħrajn (cfr 1Ġw 4:7-16). 
Għar-riflessjoni
It-tbatija l-aktar kbira hija n-nuqqas ta’ mħabba, altru milli l-kankru. Il-pjaċir l-aktar kbir hi l-imħabba vera, altru milli s-sess. Jekk inzertajt tagħraf tinsa lilek innifsek, allura tista’ tgħid li eżistejt tassew. Għandi marda waħda biss: l-imħabba kollha li tonqosni. Għandi salvazzjoni waħda biss: l-imħabba kollha li Alla għandu għalija.   

